MUDRI LUKMAN SAVJETUJE SINA
Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu, ashabe i sve sljedbenike. 

Braćo moja u Dini Islamu! U Kur'anu ima jedna sura po imenu Lukman. Ona je dobila ime po čovjeku, koji nije bio poslanik, ali mu je Dragi Allah podario jedan vrlo rijedak i vrijedan poklon, a to je mudrost. Pa je tako i u narodu poznat kao ''mudri Lukman''. Prenosi se da je on, kada su ga upitali šta ga je to učinilo mudrim, rekao: ''Obarao sam svoj pogled, sustezao jezik, bio skroman u hrani, čuvao spolni organ, govorio istinu, ispunjavao obećanja, ugošćavao goste, pazio komšije i ostavljao ono što me se ne tiče - to me je učinilo onim kakvog me vidiš." Eto, taj mudri Lukman je zaslužio da jedna cijela sura u Kur'anu ponese njegovo ime. 

U toj suri (od 13. do 19. ajeta), kroz primjer Lukmanovog upućivanja savjeta njegovom sinu, nalazimo jedan vrlo lijep primjer saradnje između roditelja i djeteta u oblasti odgoja i obrazovanja. Danas, evo, kada se nalazimo na početku nove školske i mektepske godine, želim da nas podsjetim na važnost te saradnje, koja ne prestaje tokom čitavog života. To je saradnja, koja nema alternativu. Jer, postoje stvari i sadržaji, koje djetetu niko ne može objasniti bolje nego njegov roditelj. I postoje stvari i sadržaji, koje djetetu ne mogu prenijeti ni učitelj ni imam, već isključivo roditelj. 

Poslušajmo sada šta mudri Lukman poručuje svome sinu:
''Kada Lukman reče sinu svome: 'Sinko moj, nemoj Allahu širk činiti, zaista je širk veliko nasilje.'' 
Ovim riječima mudri Lukman savjetuje da prva i glavna stvar, kojoj roditelj treba da poduči svoje dijete, jeste Tevhid, to jest, da vjeruje da postoji samo jedan Bog, a to je Uzvišeni Allah, da je On na prvom mjestu i da je On iznad svega – da je On Glavni.

Nakon te poruke, Uzvišeni Allah sa dva ajeta pravi digresiju da bi ukazao na dvije vrlo važne stvari u saradnji između roditelja i djeteta, a to su: da roditelj ne smije lagati svome djetetu i da dijete mora slušati svoga roditelja. Bez toga dvoga proces odgoja i obrazovanja neće biti uspješan.
Zatim se nastavlja Lukmanovo savjetovanje: "O sinko moj, kad bi nešto bilo teško poput zrna gorušice, pa to bilo u stijeni ili na nebesima ili u zemlji, Allah će na vidjelo iznijeti, jer Allah zna najskrivenije stvari, On je Sveznajući.''
Ovdje mudri Lukman upozorava svoga sina na Sudnji dan, odnosno, upozorava ga da može postupati kako god hoće, ali da će pred Allahom odgovarati za sva svoja djela, i dobra i loša, ma koliko mala bila, i da od ljudi možda i može nešto sakriti, ali ne i od Uzvišenog Allaha. 
''O sinko moj, klanjaj namaz i traži da se čine dobra djela, a odvraćaj od loših i strpljivo podnosi ono što te zadesi – dužnost je tako postupiti.''

Nakon što je sina uputio na dva najvažnija imanska šarta (Amentu billahi vel-jevmil-ahiri), mudri Lukman svome sinu skreće pažnju na najvažniji islamski šart – namaz, a potom ga poziva da naučene lekcije prenese da druge i da u svemu tome bude ustrajan, bez obzira na prepreke koje će mu život postavljati.

''I, iz oholosti, ne okreći lice svoje od ljudi i ne idi zemljom nadmeno, jer Allah ne voli ni gordog ni hvalisavog.''

''U hodu budi odmjeren, a u govoru ne budi grlat; zaista, najneprijatniji glas jeste revanje magarca!"
Na kraju mudri Lukman savjetuje svoga sina kako treba da se ponaša u društvu među ljudima, upozoravajući ga da su oholost i svađa dvije najmrže stvari, i Bogu i ljudima. 
U vezi s tim se u jednoj predaji još navodi da je mudri Lukman rekao sinu svom: ''O sinko moj, zaista, mudrost uzdiže nevoljnika na kraljevsko prijestolje. O sinko moj, ako uđeš među narod, onda im nazovi selam, zatim sjedi u prikrajak i ne govori dok oni ne počnu da govore, pa ako budu u govoru spominjali Allaha, onda im se pridruži, a ako uđu u neki drugi razgovor, onda ih napusti i pridruži se drugima."
Braćo moja! Mudrost je vjernikova izgubljena stvar. I gdje god da je nađe, ima najveće pravo na nju. Pa zato, potražimo mudrost u Lukmanovim savjetima.
Molim Dragog Allaha da nam pomogne da svoju djecu izvedemo na Pravi put. Amin.
